
Tillaga um bann við umferð vélknúinna ökutækja á Kirkjustræti. 

Skrifstofa samgöngustjóra og borgarhönnunar leggur til að skipulags- og samgönguráð 
samþykki eftirfarandi: 

1. Að umferð vélknúinna ökutækja verði bönnuð á Kirkjustræti, milli Pósthússtrætis og 
Tjarnargötu, nema með leyfi skrifstofu Alþingis. 

2. Að umferð vélknúinna ökutækja verði bönnuð í Templarasundi, norðan Kirkjutorgs, 
nema með leyfi skrifstofu Alþingis. 

Ofangreint verði merkt í samræmi við reglugerð nr. 289/1995, um umferðarmerki og notkun 
þeirra, ásamt áorðnum breytingum. Jafnframt verði aðkomum að viðkomandi svæðum lokað 
með búnaði sem stýrt verði af skrifstofu Alþingis.  

Í samræmi við ákvæði 1. mgr. 84. gr. umferðarlaga nr. 77/2019, hefur tillagan verið borin undir 
og samþykkt af lögreglunni á höfðuborgarsvæðinu. 

Greinargerð 

Í umferðarskipulagi Kvosarinnar, sem samþykkt var í skipulags- og samgönguráði þann 
18. nóvember 2020, er gert ráð fyrir að Kirkjustræti og hluti Templarasunds verði að 
göngugötu. Á sameiginlegum fundi umhverfis- og skipulagssviðs með fulltrúum skrifstofu 
Alþingis, Dómkirkjunnar, lögreglunnar á höfuðborgarsvæðinu og Slökkviliðs 
höfuðborgarsvæðisins, kom fram ósk skrifstofu Alþingis um að umferð um Kirkjustræti yrði 
áfram takmörkuð, líkt og verði hefði undanfarið vegna framkvæmda á svæðinu. Sú ósk var 
ítrekuð í umsögn Alþingis um umferðarskipulag Kvosarinnar í kjölfar fundarins. 

Í umsögn Alþingis kemur fram að almenn umferð um Kirkjustræti hafi um langt skeið verið til 
trafala, m.a. með tilliti til öryggis þingsins og aðkomu viðbragðsaðila inn á svæðið. Mikilvægt 
sé að Alþingi hafi fulla stjórn á þeirri umferð sem leyfð verði um götuna, m.a. í tengslum við 
viðburði tengda starfsemi Alþingis sem þjóðþings. Því er óskað eftir að aðgengi að götunni 
verði stýrt með rafdrifnum pollum sem stjórnað verði af skrifstofu Alþingis og 
viðbragðsaðilum. 

Tillagan er sett fram í góðri sátt við Dómkirkjuna og munu starfsmenn Alþingis tryggja aðgengi 
nauðsynlegrar umferðar að svæðinu, svo sem í tengslum við athafnir kirkjunnar og aðkomu 
annarra aðila, m.a. vegna vöruafgreiðslu. 

Tillögur Alþingis miðuð að því að Kirkjustræti yrði gert að göngugötu. Samkvæmt gildandi 
umferðarlögum er talsverð umferð vélknúinna ökutækja að jafnaði leyfð um göngugötur. Að 
mati skrifstofunnar og lögreglu er ekki raunhæft að takmarka umferð á göngugötum með 
hliðum eða pollum og tryggja á sama tíma aðgengi allra þeirra sem rétt eiga til að aka um 
göngugötur. Í ljósi þessa, með hliðsjón af ábendingum lögreglu og sjónarmiða um öryggi æðstu 
stjórnar ríkisins, leggur skrifstofan til að í stað þess að Kirkjustræti verði gert að göngugötu 
verði kveðið á um bann við akstri vélknúinna ökutækja um svæðið, nema með leyfi skrifstofu 
Alþingis. 

 

 
Þorsteinn R. Hermannsson 

samgöngustjóri 
 
 
Hjálagt: 

1. Kort af fyrirhuguðu bannsvæði. 
2. Umferðarskipulag Kvosarinnar. 

Skipulags‐ og samgönguráð 

Málsnúmer: USK2020060076 

13. nóvember 2020

Umferðarskipulag Kvosarinnar, tillaga 

Lagt er til að skipulags‐ og samgönguráð samþykki meðfylgjandi framtíðarsýn fyrir umferðarskipulag 

Kvosarinnar. Þrjú kort fylgja tillögunni: Eitt sem sýnir tillögu að umferðarskipulagi ‐ framtíðarsýn, annað 

sem sýnir áfanga á leiðinni og það þriðja sem sýnir núverandi stöðu umferðarskipulags Kvosarinnar. 

Tillagan gerir ráð fyrir að til framtíðar þá verði kjarni Kvosarinnar göngugötusvæði en að aðliggjandi 

götur verði vistgötur. Utan með svæðinu verða hefðbundnar umferðargötur. Á vistgötum og á  jaðri 

göngugötusvæðisins  er  gert  ráð  fyrir  að  verði  stæði  fyrir  hreyfihamlaða  og  vöruafgreiðslu.  Innan 

göngugötusvæðisins er gert ráð fyrir að það geti verið stæði fyrir hreyfihamlaða og að vöruafgreiðsla 

verði bundin við ákveðinn tíma.  

Mynd 1 Kvosin umferðarskipulag  framtíðarsýn. Lagt er  til að kjarni Kvosarinnar verði göngugötusvæði en að 
aðliggjandi götur verði vistgötur. Tillaga að nýjum stæðum fyrir hreyfihamlaða er sýnd en hönnun svæðisins hefur 
ekki farið fram svo breyting getur orðið á endanlegum fjölda þeirra og staðsetningu. Kort sem sýnir núverandi 
stöðu og tillögu að áfanga á leiðinni að framtíðarsýninni er aftast. 



 

  Borgartún 12 – 14 / 105 Reykjavík / Sími 411‐1111 / www.reykjavik.is 

 

 

Tillagan greinargerð 

Tillaga að heildstæðri stefnumörkun fyrir umferðarskipulag  í Kvosinni hefur verið  í undirbúningi um 

nokkurt  skeið, með hléum. Markmið breytinganna er að  stuðla bættu aðgengi og öryggi gangandi 

vegfarenda, hreyfihamlaðra og þjónustuaðila ásamt því að auðga mannlíf og vöxt miðborgarinnar.  

Tillagan  er  í  samræmi  við  áherslur  gildandi  aðalskipulags  Reykjavíkur  en  í  kaflanum  Gatan  sem 

borgarrými, segir:  

Unnið verði markvisst að endurhönnun almenningsrýma og göturýma í borginni í þeim tilgangi 

að efla mannlíf og bæta borgarbrag, sbr. eldri verkefni s.s. Torg í biðstöðu og Sumargötur. Þær 

götur  sem  skilgreindar  eru  sem  Aðrar  götur  á  þéttbýlisuppdrætti  má  skilgreina  sem 

göngugötur, varanlegar eða árstíðabundnar, sbr. ákvæði hér að neðan. Áhersla verður á gerð 

göngugatna  í miðborginni  á  næstu  árum  (sjá  einnig Miðborgarstefnu,  um  torg  og  götur 

miðborgar). 

Einnig er tillagan liður í því að fylgja eftir áherslum umferðaröryggisáætlunar borgarinnar1 en það er nú 

yfirlýst markmið  Reykjavíkurborgar  að  enginn  slasist  alvarlega  eða  látast  í  umferðarslysum  innan 

borgarinnar.  

Gert er ráð fyrir að áætlunin verði innleidd í áföngum en stór hluti svæðisins er nú þegar göngugötur 

eða  vistgötur.  Til  að  byrja með  er  gert  ráð  fyrir  að  sá  kjarni  sem  síðar  er  gert  ráð  fyrir  að  verði 

göngugötur verði fyrst gerður að vistgötum. Samhliða því yrði almennum bílastæðum  í þeim götum 

fækkað verulega en stæði fyrir hreyfihamlaða og til vöruafgreiðslu fjölgað.  

Gildandi umferðarlög setja veghaldara þröngar skorður um hvaða umferð er heimil á göngugötum en 

með vistgötum helst aðgengi íbúa óbreytt frá því sem er í dag. Unnið er að því að finna með hvaða 

hætti hægt er að tryggja íbúum innan göngugötusvæða áfram aðgengi að eignum sínum á bíl.  

Ekki er um tímasetta áætlun að ræða. Breytingar göturýmis hafa ekki verið hannaðar en við hönnun 

rýmisins verða sjónarmið aðgengis fyrir alla, höfð að leiðarljósi sem og aðgengi fyrir vöruafgreiðslu.  

 

Fyrir hönd skrifstofu samgöngustjóra og borgarhönnunar 

       

Guðbjörg Lilja Erlendsdóttir         Edda Ívarsdóttir 

Yfirverkfræðingur samgöngumála        Borgarhönnuður   

                                                            
1 Umferðaröryggisáætlun Reykjavíkur 2019‐2023, samþykkt af skipulags‐ og samgönguráði 10. júní 2020 og af 
borgarráði 16. júní 2020 
https://reykjavik.is/sites/default/files/skjol_borgarstjornarfundur/1_umferdaoryggi.pdf  

